
 <Հետք> ինտերնետային թերթի  2010թ. նոյեմբերի 4 – ի համարում տպագրվել է ՀԱՄԿ-ի նախագահ Էդուարդ Թումասյանի  հարցազրույցը  կոլեկտիվ պայքարի և կոլեկտիվ պաշտպանության թեմայի շուրջ, որտեղ մի շարք հարցերի հետ միասին  նկատել է, որ ի տարբերություն եվրոպական մի շարք երկրների, որոնք ճգնաժամային իրավիճակում են հայտնվել ցուցարարների բարձրացրած բողոքի ալիքի հետեւանքով, Հայաստանում, չնայած աշխատողների իրավունքների համատարած խախտումներին, փողոց դուրս գալը հազվադեպ երեւույթ է:Այդ հանգամանքը բացատրվւմ է Հայաստանում գործազրկության բարձր մակարդակով եւ բնակչության ցածր իրավագիտակցությամբ. Այսօր գործատուն շահագործում է, աշխատեցնում են ինչքան պետք է, բայց նրանք չեն դիմում իրենց իրավունքները պաշտպանելու համար, քանի որ վախենում են կորցնել աշխատատեղը: Հայաստանն այսօր ԱՊՀ երկրների մեջ գործազրկության ամենաբարձր մակարդակն ունի, եւ վիճակագրությունը ցույց է տալիս, որ մեզ մոտ աշխատատեղերը խիստ սահմանափակ են: Այսօր աշխատավորները արհմիությանը չեն դիմում, բացառությամբ այն դեպքերի, երբ սպառվում են իրենց պահանջների բավարարմանը հասնելու բոլոր հնարավորությունները, կամ` դիմում է անհատը, ով իր էությամբ ակտիվ մարդ է: Տարվա ընթացքում համադաշնությանը 300-400 դիմում են հասցեագրում, բացի արհմիութենական 24 ճյուղային միություններին դիմողներից, որոնցից յուրաքանչյուրն իր դիմումատուն ունի: Է. Թումասյանը վստահեցնում է, որ արհմիությունը պատրաստ է մինչեւ վերջ պաշտպանելու դիմումատուների իրավունքները, բայց, իհարկե, ոչ գործադուլների ճանապարհով: ՀԱՄԿ-ի նախագահը արհմիութենական գործունեության մեջ նախապատվությունը տալիս է Սկանդինավյան երկրների արհմիութենական կառույցներում գործող մոտեցումներին, որտեղ սոցիալական գործընկերությունը լավ հիմքերի վրա է, գործադուլներ չեն լինում: Այսինքն` պետությունը հարգում է արհմիություններին եւ բանակցություններով հասնում են փոխզիջման: Մեր երկրում նման մի փորձ  եղել է  անցյալ տարի. 2009 թ. ապրիլի 27-ին ՀՀ Կառավարությունը, ՀՀ արհմիությունների համադաշնությունը եւ Հայաստանի գործատուների հանրապետական միությունը ստորագրել են Հավաքական հանրապետական պայմանագիր, որով սահմանվում են սոցիալ-աշխատանքային հարաբերությունների կարգավորման լրացուցիչ երաշխիքներ եւ կողմերի համատեղ գործողությունները դրանց իրագործման ասպարեզում: Հանրապետական կոլեկտիվ պայմանագիրը կգործի մինչեւ  2012թ. հունիսի 30-ը։Սա այն հիմնական փաստաթղթերից մեկն է, որով կարգավորվում են գործատու-աշխատող-արհմիություն հարաբերությունները, որը նախկինում քաոսային վիճակում էր: Այդ պայմանագիրը հնարավորություն է տալիս բանակցությունների միջոցով մեղմել վիճակը:

